
Abstrak
Geguritan kang ditulis dening Widodo Basuki sajrone AGMAA ngandhut tema sosial lan ana saperangan kang ngemot tema religius. Sajrone geguritan-geguritan kuwi bisa kagambarake uripe manungsa ing bebrayan sosial lan sumirate bab religiusitas sajrone mobah mosiking urip. Geguritan nduweni struktur wewangune kang sinebut struktur batin. Saliyane iku, tembung-tembung sajrone geguritan kang trep lan endah minangka wakil saka pangrasane panggurit. Kanggo mujudake bab mau, Widodo  Basuki migunakake pamilihing tembung lan lelewaning basa kang maneka werna. Adhedhasar lelandhesan panliten mau, mula bisa didudut underane panliten, yaiku: (1) kepriye wujud aspek sosio-religius sajrone geguritan sajrone AGMAA anggitane Widodo Basuki?, (2) kepriye wujud struktur batine geguritan-geguritan sajrone AGMAA?, (3) kepriye wujud panggunane basa puitik sajrone AGMAA? 

Metode panliten kang digunakake sajrone panliten iki, yaiku metode analisis isi. Metode analisis isi yaiku metode kang nduweni sesambungan karo isi komunikasi, mligine verbal kang awujud basa lan nonverbal. Metode analisis isi sajrone karya sastra, bisa dilakoni kanggo nliti gaya tulisane pangripta. Dhata kang digunakake sajrone panliten iki, awujud tembung, frasa, klausa, lan ukara sajrone AGMAA anggitane Widodo Basuki. 

Asiling panliten nuduhake yen geguritan-geguritan kang wis dipilih banjur digayutake karo sistem religiusitase masyarakat Jawa kang ngutamakake filosofi Jawa sajrone panguripane. Filosofi Jawa kang dadi pathokan uripe manungsa ana rong aspek, yaiku aspek kasadharane manungsa marang Pengeran lan aspek kasadharane manungsa marang jagad gumelar. Bab pamilihing tembung, panggurit luwih migunakake tembung-tembung kang dianggep arang digunakake dening masyarakat umume. Panggurit migunake tembung-tembung kang trep kanggo nggambarake sawijining kahanan, swasana, uga kadadeyan-kadadeyan kang dumadi sajrone geguritan-geguritan kasebut. Panggunane lelewane basa sajrone geguritan nduweni tujuwan kanggo nambah unsur-unsur kaendahan uga kanggo nggambarake sawijining makna sajrone geguritan. Panliten bab kang wis kaandharake mau, prelu dianakake maneh kanthi tumemen, supaya bisa ngasilake sawijining panliten kanthi tintingan kang luwih apik, cetha, lan trep.
Tembung wigati: Religiusitas, stilistika, lelewane basa, lan pamilihe tembung.
PURWAKA

Bageyan purwaka iki diprinci dadi limang subbab, yaiku (1) landhesane panliten, (2) punjere panliten, (3) tujuwane panliten, (4) paedahe panliten, (5) watesane panliten, lan (6) panegese tetembungan. Luwih jangkepe ing ngisor iki.

Landhesane Panliten

Manungsa diciptakake dening Gusti kang murbeng dumadi ing donya iki minangka titah kang paling sampurna yen dibandhingake karo makhluk liyane. Lumantar kasampurnan kang diduweni iku, manungsa bisa mikir, tumindak, ngupaya, lan bisa nemtokake endi kang apik lan endi kang ala. Manungsa uga mangerteni yen dheweke uga nduweni wewatesan lan kurange, nanging, manungsa yakin yen ana kakuwatan liyane, yaiku Gusti kang murbeng dumadi. Mula saka kuwi, wis dadi kuwajibane manungsa percaya marang Gusti kang murbeng dumadi kang wis ngatur sakabehe panguripan ing donya iki. 
Widodo Basuki minangka salah sawijining sastrawan kang isih aktifanggone ngripta karya sastra, mligine awujud geguritan. Geguritan mujudake sawijining karya sastra kang asipat bebas (Hutomo, 1975:19). Geguritan kang ditulis dening Widodo Basuki iki dumadi saka manekawerna tema, wiwit perkara alam, bebrayan sosial, lan religius. 

Geguritan-geguritan kang wis ditulis dening Widodo Basuki minangka gagasan kang tuwuh saka pamikire, uga saka apa kang wis dirasakake lan saka apa kang wis dideleng. Geguritan kang ditulis ngandhut tema sosial ana saperangan kang ngemot tema religius, amarga sajrone geguritan-geguritan kuwi bisa nggambarake manungsa ing bebrayan sosial lan sumirate bab religiusitas marang mobah mosiking urip. Saliyane kuwi, uga ana piwulang tumrap para mudha supaya terus nresnani sastra Jawa lan ngembangake karya sastra Jawa. Sakabehe karya sastrane nduweni tujuwan kanggo nuntun pamacane tetep tumindak, ngugemi apa kang diugemi, lan mbundheli kang wis sumimpen.
Nitik saka basa kang digunakake, panjenengane migunakake basa padinan. Basa kang digunakake sajrone ngripta sawijining geguritan luwih akeh migunakake basa kang kebak makna uga basa kang endah. Geguritan kang diripta panjenengane iki uga nduweni ”visi” utawa tujuwan kang tuwuh saka pamikire. Mula saka kuwi, Widodo Basuki salah sawijining sastrawan kang bisa medharake pamikire lan uneg-uneg ing atine sajrone karya sastra, uga bisa nduweni pangaribawa marang pamacane.
Salah sawijining karya sastra kang awujud antologi geguritan anggitane Widodo Basuki, yaiku antologi geguritan “Medhitasi Alang-alang” mujudake salah sawijining karya sastra kang nggambarake tresnane lan kapange pengarang marang Gustine kang wis nyiptakake jagad. Kajaba kuwi, antologi geguritan “Medhitasi Alang-alang” nengenake bab mobah mosike uripe manungsa ing donya iki. Medhitasi alang-alang ing kene nduweni teges yen sakabahe panguripane manungsa kuwi mung kanggo Gustine. 
Widodo Basuki minangka panulis antologi geguritan “Medhitasi Alang-alang”, ngandharake teges saka irah-irahan antologi geguritane. Medhitasi nduweni tembung liya, yaiku semedi, dene tembung alang-alang iki dijupuk saka pengalamane nalika ing kampus Unesa (Universitas Negeri Surabaya) akeh banget alang-alang kang sering banget diobong lan dibabati, nanging tetep tuwuh. Alang-alang kasebut nggambarake panguripane manungsa ing donya (sumber: Suara Merdeka, www.suaramerdeka.com/harian/0506/bud1.html). Artikel kang ana ing internet minangka wawancarane pangripta marang medhia online. 
Geguritan-geguritan sajrone antologi geguritan “Medhitasi Alang-alang” nduweni makna kang jero banget yen digayutake karo sistem religiusitas, amarga meh sakabehe geguritan ing antologi geguritan kasebut ngemot bab manungsa marang Gustine. Geguritan-geguritan iki kebak rasa pangrasa kang jero banget. Bab iki disengkuyung karo endahing basa kang digunakake pangripta sajrone geguritan-geguritan kasebut. 
Jerone rasa pangrasa sajrone geguritan-geguritan kang ana ing antologi geguritan “Medhitasi Alang-alang” disengkuyung karo basa kang digunakake dening pangripta. Basa puitik ing kene minangka sarana kang digunakake dening pangripta, supaya bisa nuduhake yen makna kang ana ing geguritan kasebut ngemot rasa pangrasa kang jero banget. Saliyane kuwi, basa puitik uga bisa dadi titikane pangripta nalika ngripta sawijining karya sastra. 
Sastra tuwuh saka sawijining bab kang asipat religius, yen dideleng luwih jero, anane unsur keagamaan sajrone sastra sarta kahanan saka sastra kasebut. Bab kasebut disengkuyung dening panemune Mangunwijaya (1982:11) kang ngandharake sakabehe sastra mula bukane asipat religius. Religiusitasluwih ndeleng saka aspek kang ana sajrone atine manungsa, tumindak saka saben pawongan, tegese cita rasa kang awujud totalitas jerone pribadhine manungsa (Mangunwijaya, 1982:11). 
Analisis ngenani landheping rasa pangrasa, bisa digayutake karo tema kang kinandhut sajrone karya sastrane, gambaran kang ana sajrone karya sastra mau, lan panggunane basa kang endah, laras karo isine reriptan.Landheping rasa pangrasa tumrap geguritan sajrone antologi geguritan “Medhitasi Alang-alang” anggitane Widodo Basuki, mujudake jerone makna kang kinandhut sajrone geguritan kasebut uga wujud pamikir lan pangrasane pangripta anggone ngripta geguritan kasebut. 

Analisis ngenani endahing basa, digayutake karo kepriye pangripta milih tetembungan kanggo ngandharake karya sastrane. Saliyane digayutake karo pamilihe tetembungan, uga digayutake pangolahing tembung-tembung mau, supaya ndadekake tema-tema sajrone karya sastra, bisa kawedhar kanthi becik. Bisa uga digayutake karo gaya utawa style kang digunakake dening pangripta sajrone karya sastrane.

Analisis struktur batin lan aspek stilistikbisa dadi luwih wigati tumrap panliten iki, amarga bisa menehi kawruh ngenani pamilihe tembung sajrone karya sastra lan menehi kawruh ngenani panganggone lelewaning basa kang dadi style utawa gaya saka saben pangripta. Mula saka kuwi, irah-irahan kang trep kanggo panliten iki, yaiku Landheping Rasa Pangrasa lan Endahing Basa sajrone Antologi Geguritan “Medhitasi Alang-alang” Anggitane Widodo Basuki.
Undere Panliten

Adhedhasar lelandhesaning panliten kang wis diandharake ing ndhuwur, bisa didudut underaning panlitan ing antarane:
1) Kepriye wujud struktur batinegeguritan-geguritan sajrone Antologi Geguritan “Medhitasi Alang-alang” anggitane Widodo Basuki?

2) Kepriye wujud aspek sosio-religius sajrone geguritan sajrone Antologi Geguritan “Medhitasi Alang-alang” anggitane Widodo Basuki?
3) Kepriye wujud panggunane basa puitik sajrone Antologi Geguritan “Medhitasi Alang-alang” anggitane Widodo Basuki?
Tujuwane Panliten

Tujuwan saka panliten iki, yaiku:

1) Njlentrehake wujud struktur batine geguritan-geguritan sajrone Antologi Geguritan “Medhitasi Alang-alang” anggitane Widodo Basuki.

2) Njlentrehake wujud aspek sosio-religius tumrap geguritan sajrone Antologi Geguritan “Medhitasi Alang-alang” anggitane Widodo Basuki.
3) Njlentrehake wujud panggunane basa sajrone Antologi Geguritan “Medhitasi Alang-alang” anggitane Widodo Basuki.
Paedahe Panliten
Panliten iki diajab bisa menehi paedah ing antarane, yaiku:

1) Bisa menehi wawasan tumrap pamaca ngenani pangrembakane ilmu basa, mligine ngenani stilistika.

2) Bisa menehi wawasan tumrap pamaca ngenani aspek tematik antologi geguritan anggitane Widodo Basuki.

3) Bisa menehi wawasan tumrap pamaca ngenani aspek stilistik antologi geguritan anggitane Widodo Basuki.
4) Bisa menehi wawasan tumrap pamaca ngenani amanat sajrone geguritan-geguritan kang ana sajrone antologi geguritan “Medhitasi Alang-alang” anggitaneWidodo Basuki.
Watesane Panliten

Panliten kang bakal dilakoni iki winates saka geguritan-geguritan ing antologi geguritan “Medhitasi Alang-alang” anggitaneWidodo Basuki kang diterbitake ing taun 2004.
Panjlentrehe Tetembungan

Panegesing tetembungan ing kene, bakal negesi tembung-tembung wigati kang arep digunakake sajrone panliten, supaya pamaca ngerti isi panliten iki. Wujud panegese tetembungan bisa kawawas kaya ing ngisor iki:
1. Landheping Rasa Pangrasa
Landheping rasa pangrasa ing kene digayutake karo tema. Umume, saka tema kasebut bisa ditemtokake makna kang ana sajrone sawijining reriptan sastra. Tema mujudake gagasana utawa wadhah sawijining reriptan sastra, ngandhut struktur semantis kang gegayutan karo kadadeyan-kadadeyan kang beda lan bisa uga padha (Hartoko lan Rahmanto, sajrone Nurgiyantoro, 1995:68)
2. Endahing Basa
Basa kang digunakake dening para sastrawan utawa seniman kanggo nggambarake sakabehe kang dideleng tumrap reriptan sastra utawa seni (Agustini, sajronehttp://lanicitraagustini.blogspot.co.id/2013/01/keindahan-bahasa.html, 2013)
3. Religiusitas
aspek kang ana sajrone atine manungsa, tumindak saka saben pawongan, tegese cita rasa kang awujud totalitas jerone pribadhine manungsa (Mangunwijaya, 1982:11)
4. Pamilihing Tembung (Diksi)
sawijining tembung kanggo nuwuhake gagasan-gagasan kang trep sajrone pamikire pamaca utawa pamicara, sing dipikirake utawa kang dirasakake dening pangripta utawa pamicara (Keraf, 2009:87).
5. Lelewaning Basa
daya lan kaprigelane pangripta kanggo nulis  utawa nggunakake tetembungan kanthi endah (Keraf, 2009:112)
6. Aspek Stilistik
kajian tumrap wujud kaendahane basa mligine tumrap teks-teks sajrone karya sastra (Leech & Short, sajrone Nurgiyantoro, 2014:75)
TATA CARANE PANLITEN
Metode panliten kang digunakake sajrone panliten iki, yaiku metode analisis isi. Metode analisis isi yaiku metode kang nduweni sesambungan karo isi komunikasi, mligine verbal kang awujud basa lan nonverbal kang awujud arsitektur, piranti-piranti kang ana ing omah, sandhangan utawa bisa diandharake yen isi kuwi bisa awujud masalah-masalah sosial, ekonomi, politik, lan sapanunggalane kang ana sajrone uripe manungsa (Ratna, 2013:48). 

Isi sajrone metode analisis isi iki bisa diperang dadi 2 (loro), yaiku isi laten kang awujud dhokumen lan naskah, lan isi komunikasi kang awujud amanat utawa pesen kang kinandhut saka sawijining pacelathon utawa cecaturan (Ratna, 2013:48).  Dhasar saka metode analisis isi yaiku penafsiran, tegese isi kang ditafsirake yaiku luwih menehi kawigaten marang isi amanat utawa pesen. Metode analisis isi sajrone karya sastra, bisa dilakoni kanggo nliti gaya tulisane pangripta.

Panliten iki luwih nengenake aspek religiusitas uga migunakake prinsip-prinsip stilistika. Aspek religiusitas lan prinsip-prinsip stilistik nduweni sesambungan, amarga nalika panliti nganalisis ngenani gaya basa kang ana sajrone karya sastra uga bisa mangerteni tema lan makna kang kinandhut sajrone geguritan kasebut. Pamarekan kang trep kanggo nganalisis panliten iki, yaiku pamarekan sosio-religius lan migunakake prinsip-prinsip stilistika. 

Analisis stilistika kaperang dadi loro, yaiku kapisan diwiwiti kanthi analisis tematis ngenani bab sistem linguistik karya sastra, lan kapindho yaiku marang interpretasi ngenani titikane sastra, interpretasi kasebut luwih nengenake makna total (Endraswara, 2013:73).
Panglumpuke dhata sajroning panliten iki kanthi migunakake cara maca, nyatehet, lan studi kapustakan. Teknik maca digunakake kanggo milih tetembungan kang ngandhut diksi lan lelewane basa sajrone antologi geguritan kidung lingsir wengi anggitane suharmono kasiun. Teknik cathet yaiku teknik kanggo golek dhata kanthi cara nyathet sakabehane dhata kang dibutuhake ing kartu dhata. Tata cara studi kapustakan, yaiku tata cara kang digunakake kanggo nggoleki lan nintingi sawenehing buku minangka bahan pustaka kang digunakake kanggo sumber tinulis. Tata cara utawa cak-cakan kang digunakake kanggo nglumpukake dhata.

Teknik kang digunakake yaiku kanthi teknik parafrase. Teknik parafrase yaiku cara ngungkapake tuturan kanthi diambali tanpa ngowahi teges sajrone teks. Tegese prafrase sajrone KBBI yaiku wedharan teks kang diambali sajrone pandhapuke tembung liyane, kanthi maksud supaya bisa njlentrehake makna kang kinandhut. Kajaba teknik parafrase uga digunakake teknik pamacan hermeneutik, teknik kasebut digunakake kanggo nglumpukake data yaiku teknik maca data kanthi diambali supaya bisa menehi gambaran data kang luwih cetha uga bisa menehi tapsiran marang pamaca. Penafsiran kang dumadi amarga saben-saben subjek nduweni paradigma kang beda-beda tumrap objek. Pandangan kang beda kasebut uga mujudake makna kang beda saben-saben subjek, saengga nambah nilai kaendahan, nilai moral lan logika (Ratna, 2004:46).
Tata cara nulis asiling panliten nuduhake upaya kanggo nyuguhake asil analisis dhata panliten kang awujud laporan ngenani apa wae kang diasilake saka panliten. Tata cara nulis asiling panliten kaperang dadi loro, yaiku analisis formal lan informal. Panliten iki, kanggo panliti nggunakake analisis informal, amarga dhata kang kaandharake nggunakake tembung-tembung kang wis lumrah digunakake. Asiling panliten awujud laporan tinulis, dhata saka antologi geguritan Medhitasi Alang-alang kang wis dianalisis banjur didhapuk awujud laporan utawa skripsi.
ASIL LAN TINTINGANE PANLITEN 

Ing bab iki bakal diandharake asile panliten kanthi nganggo analisis isi. Andharan kang bakal dijlentrehake sajrone bab iki diperang dadi loro. Kapisan, bakal dijlentrehake ngenani struktur batin geguritan kang awujud tema lan amanat kang kinandhut sajrone antologi geguritan “Medhitasi Alang-alang” anggitane Widodo Basuki. Kapindho, ngenani panggunane basa lan lelewane basa sajrone antologi geguritan “Medhitasi Alang-alang” anggitane Widodo Basuki.
4.1 Gambaran Umum Antologi Geguritan “Medhitasi Alang-alang”

Antologi geguritan “Medhitasi Alang-alang” minangka salah sawijining karya sastra awujud kumpulaning geguritan kang dianggit dening Widodo Basuki. Antologi geguritan “Medhitasi Alang-alang” minangka buku kaping loro kang dicetak lan diterbitake ing taun 2005 sawise antologi geguritan “Layang Saka Paran” kang diterbitake taun 1999. Saliyane antologi geguritan loro kuwi mau, ana maneh antologi geguritan kang dicetak, nanging awujud fotocopy kanthi irah-irahan “Gurit Panantang” (1993), “Layang Saka Tlatah Wetan” (1999), lan “Kitir Tengah Wengi” (2001).

Salah sawijining antologi geguritan kang dianggit dening Widodo Basuki, yaiku antologi geguritan “Medhitasi Alang-alang”. Antologi geguritan “Medhitasi Alang-alang” surasane ora winates mligine magepokan karo kungkungan tema tartamtu, nanging sajrone antologi geguritan iki dumadi saka maneka werna tema. Tema kang ana sajrone antologi geguritan iki, kayata: alam, bebrayan sosial, lan sumirate tema religius marang kang mobah-mosikake urip. 

Antologi geguritan “Medhitasi Alang-alang” nduweni tema tinamtu, yaiku religiusitas. Religiusitas kang ana sajrone antologi geguritan iki ora dijlentrehake kanthi cetha banget, nanging isine geguritan mesthi ana aspek religiusitas kang sumirat. Senajan basa kang digunakake dening panganggit, yaiku basa padinan lan gampang dingerteni dening pamaca, nanging aspek religiusitas isih bisa dirasakake dening pamaca nalika maca geguritan-geguritan kang ana sajrone antologi geguritan “Medhitasi Alang-alang”.

Aspek religiusitas kang kinandhut sajrone antologi geguritan “Medhitasi Alang-alang” kang utama, yaiku ngenani kang nggawe urip lan mobah-mosiakake uripe manungsa ing donya iki. Isine geguritan kang ana sajrone antologi geguritan “Medhitasi Alang-alang” bisa digayutake karo aspek-aspek filosofi Jawa, kayata: kesadaran Ketuhanan, kesadaran alam semesta, lan keberadaban manusia. Bisa diarani nduweni gegayutan karo filosofi Jawa, amarga sakabahe isi geguritan ngandhut telung aspek saka filosofi Jawa kasebut.
4.2 Paninthinge Religiusitas sajrone Antologi Geguritan “Medhitasi Alang-alang”

Religiusitas kang bakal dirembug ing sajrone antologi geguritan Medhitasi Alang-alang iki, mligi ngenani sistem religiusitas kang sumrambah ing masyarakat Jawa. Sistem religiusitas kasebut diarani kejawen. Miturut pamawase Koentjaraningrat (sajrone Musman, 2015:12), kejawen yaiku agama Jawa utawa religine wong Jawa. Kejawen nduweni ajaran-ajaran adhedhasar kapitayane marang Pengeran, luwih cethane diarani pandangan hidup utawa filosofi Jawa (Musman, , 2015:13).

Masyarakat Jawa nduweni sistem religiusitas awujud kejawen, kejawen iki bisa digayutake karo filosofi Jawa. Filosofi ajaran urip Jawa nduweni telung aspek kang utama, yaiku: aspek kasadharan marang Pengeran, aspek kasadaran tumrap jagad, lan aspek keberadabane manungsa. Telung aspek filosofi utawa falsafah Jawa kuwi mau bakal digayutake karo karya sastra awujud geguritan kang ana sajrone antologi geguritan “Medhitasi Alang-alang” anggitane Widodo Basuki. 

Geguritan-geguritan kang ana sajrone antologi geguritan “Medhitasi Alang-alang” nduweni tema-tema kang ngandhut religiusitas. Tema religiusitas ing antologi geguritan “Medhitasi Alang-alang” bisa digayutake karo telung aspek filosofi Jawa, yaiku aspek kasadharan marang Pengeran, aspek kasadaran tumrap jagad gumelar.

4.2.1 Aspek Kasadharan Marang Pengeran sajrone AGMAA

Aspek kasadharan marang Pengeran tegese anane Pengeran minangka Kang Murbeng Alam (Pencipta dan Penguasa Alam Semesta) (Musman, 2015:21). Wujud lan keberadaan-Nya tan kena kinaya ngapa, tegese bisa dicedheki nganggo nalar, daya rasa pangrasa, lan daya spiritualitas kang diduweni dening manungsa. Mula saka kuwi, dhasare wong Jawa tumrap ekspresi kasadharan tumrap Pengeran, manungsa nduweni toleransi tumrap agama liya. 

Geguritan-geguritan ing antologi geguritan “Medhitasi Alang-alang” tema-temane nggambarake  aspek kasadharan marang Pengeran. Ing kene dijlentrehake ngenani kasadharan-kasadharane manungsa marang Pengeran. Bab kasadharane manungsa marang Pengeran bisa digambarake sajrone geguritan-geguritan ing antologi geguritan “Medhitasi Alang-alang” ngenani tumindak-tumindake manungsa ing donya iki. 

4.2.1.1 Kasadharan Manungsa Marang Pengeran sajrone Geguritan Monolog

Geguritan kanthi irah-irahan Monolog mujudake tuladha saka wujud kasadharane manungsa marang Pengeran, bab kasebut digambarake dening pangriptakanthi ngemot rasa pangrasa kang jero banget. Amrih cethane bakal diandharake ing ngisor iki:

lelakon iki manjing sangkan paraning dumadi

kaya gumerite rodha dhokar

kumrothak sadawane dalan simpangan

lan tembang iku

dumeling

wening

kadya cengere bayi

nengeri laire bima suci

Embong Malang, 1996

Antologi Untaian Melati, 1996

Geguritan kanthi irah-irahan Monolog mujudake geguritan kang dumadi saka sapada wae. Sapada kuwi mau dumadi saka wolung gatra. Tembung monolog nduweni teges sajak kang dumadi saka tembung-tembung kang dipocapake dening paraga tunggal lan medharake kahanane dheweke marang kahanan kang diadhepi (kbbi.web.id/monolog). Tembung monolog sajrone geguritan iki nuduhake kahanane manungsa nalika diciptakake dening Pengeran. 

Geguritan iki nyritakake ngenani kahanane manungsa ing donya iki minangka lelakon kang wis dadi titahe Pengeran. Sakabahe lelakon kang dilakoni uga sakabehe kadadeyan kang wis dumadi ing uripe manungsa pancen wis ginaris wiwit lair nganti tekane pati. Bab kasebut disengkuyung karo ukara ing geguritan kasebut, yaiku:

1) Lelakon iki manjing sangkan paraning dumadi 

(M, G1)

Pethikan ing ndhuwur nuduhake yen sakabehe lelakon uripe manungsa ing donya iki wis ginaris dening Pengeran. Sangkan paraning dumadi nduweni teges sakabehing titah bakal bali marang kang murbeng jagad. Sakabehing lelakon kang dumadi uga sakabehing kadadeyan ing donya iki bakal bali marang Gusti kang murbeng dumadi. 

Lelakon uripe manungsa ing donya iki ora kaya kain sing alus banget, nanging akeh banget krikil-krikil kang dadi alangan kang diarani pacobaning panguripan. Pacoban-pacoban urip kasebut bisa dadi cara supaya manungsa tansah sabar anggone ngadhepi apa wae kang dadi alangane. Bab kasebut disengkuyung karo pethikan ing ngisor iki:

2) Kaya gumerite rodha dhokar

(M, G2)

3) Kumrothak sadawane dalan simpangan

(M, G3)

Pethikan ing ndhuwur nuduhake yen lelakon uripe manungsa ora alus-alus wae, nanging isih akeh alangane. Sakabehing pacoban uripe manungsa diumpamakake rodha dhokar kang kumrothak nalika nglewati dalan simpangan. 

Sesambungan makna kang kinandhut sajrone geguritan Monolog tumrap bab filosofi Jawa, yaiku bab ngenani kasadharane manungsa marang Pengeran kang wis nyiptakake jagad lan saisine. Manungsa sadhar marang Gusti Kang Murbeng Alam (Tuhan sebagai Penguasa dan Pencipta Alam Semesta), sejatine sakabehe lelakon-lelakone manungsa ing donya wis ginaris wiwit manungsa lair.
Geguritan kanthi irah-irahan Monolog, pangripta migunakake basa kang ngemot teges jero banget, bisa dideleng saka panganggone tembung-tembung uga ukara kang nduweni sesambungan. Panganggone tembung-tembung uga ukara kang kebak teges, bisa nyengkuyung unsur estetis tumrap geguritan kasebut.
4.2.1.2 Kasadharan Manungsa Marang Pengeran sajrone Geguritan Dzikir

Tuladha saka wujud kasadharane manungsa marang Pengeran kang digambarake dening pangripta, uga ngemot rasa pangrasa kang jero banget, yaiku geguritan kanthi irah-irahan Dzikir. Amrih cethane bakal diandharake ing ngisor iki:

angliwati pesisir anyapih ombak 

gumuruh dak rakit gumeter swarane

bedhug tinabuh ngangkangi anggit

kenthongan titir ngenthir

nggaung nunjem lawange langit

ya  allah


ya  robbi



ya  rohman



ya rokhim

ing telenging getih

kemeteg masjid jantung

ndaludak ngunggahi geter pater

saka lengkeh-lengkeh sepi

osiking ati nalusuri ara-ara maghsar

ngrungkebi beninge sing tresnane

Surabaya, 1991

Ayang-Ayang Wewayangan, 1992

Geguritan kanthi irah-irahan Dzikir nyritakake manungsa kang tansah eling marang Pengeran. Kanthi cara etimologis, tembung dzikirasale saka basa Arab, yaiku dzakara-yadzkuru-dzikran tegese yaiku eling lan sinebut (Al Mahfani, 2006:30). Dzikir kalebu ibadah marang Pengeran kanthi cara ngaturake pepujen lan tansah eling lan nyebut asma-Ne Pengeran. Saliyane kuwi, uga wujud saka rasa syukure manungsa marang Pengeran kang wis paring panguripan ing donya iki. Dzikir uga minangka wujud rasa tresnane manungsa marang Pengeran, kanthi cara maca donga-donga lan pasrah. Geguritan Dzikir bakal dicritakake kanthi runtut saka saben padane, kayata ing ngisor iki:

4) angliwati pesisir anyapih ombak 

gumuruh dak rakit gumeter swarane

bedhug tinabuh ngangkangi anggit

kenthongan titir ngenthir

nggaung nunjem lawange langit



(D, P1)


Geguritan Dzikir ing pada siji nyritakake yen dzikir kang diwaca diumpamakake kaya swara ombak kang dirakit utawa ditata lan kaya bedhug kang tinabuh, uga diumpamakake kaya swarane kenthongan kang thithir ngenthir lan swarane nganti keprungu tekan lawange langit kanthi anyebut asma-Ne Gusti Allah. Bab kasebut dibuktekake ing pada kaloro, yaiku:

5) ya  allah


ya  robbi


ya  rohman


ya rokhim



(D, P2)


Pethikan ing ndhuwur nuduhake ukara-ukara kanthi anyebut asma-Ne Gusti Allah. Manungsa maca dzikir minangka wujud tresnane marang Pengeran. Dzikir uga minangka wujud pepujene manungsa marang Pengeran kang wis nyiptakake jagad gumelar iki. Sinambung ing pada katelu kang nyritakake nalika manungsa nalika dzikir, dituduhake kayata ing ngisor iki:

6) ing telenging getih

kemeteg masjid jantung

jndaludak ngunggahi geter pater



(D, P3)


Pethikan saka pada katelu ing ndhuwur kuwi nyritakake nalika manungsa nglakoni dzikir, kanthi cara otomatis tuwuh rasa emosional. Dicritakake nalika manungsa dzikir tuwuh rasa emosional kang digambarake saka jantung minangka punjere getih ing awake manungsa, yen ketege banter banget bisa ndaludak, banjur iline banter banget.Gusti Allah nduweni balesan dhewe kanggo para manungsa kang tansah eling lan taat marang panjenenganE.
4.2.2Aspek Kasadharane Manungsa tumrap Jagad Gumelar sajrone AGMAA

Aspek kasadharan tumrap jagad gumelar ing kene mujudake ekspresi lan kasadharan ngenani anane sesambungane kosmis-magis karo jagad gumelar uga saisine.  Miturut pandangan Jawa, panguripane manungsa ing donya ora uwal saka unsur-unsur saka angkasa lan bumi, banjur diwenehi ruh dening Pengeran. Saka filosofi iki uga ana konsep kuwajibane manungsa kanggo nyangga “Panunggalan” utawa “Kesatuan Tunggal Semesta”, lan melu memayu hayuning bawana utawa melu ngopeni jagad gumelar saisine uga njaga lestarine lan panguripan ing jagad gumelar iki. 

Geguritan-geguritan sajrone antologi geguritan “Medhitasi Alang-alang” anggitane Widodo Basuki, ana saperangan geguritan kang ngandhut filosofi jawa mligine bab kasadharane manungsa tumrap jagad gumelar. Bab-bab kasadharane manungsa tumrap jagad gumelar, yaiku dikarepake manungsa bisa njaga lan nglestarekake alam sakupenge. 

4.2.2.1 Aspek Kasadharane Manungsa tumrap Jagad Gumelar sajrone Geguritan Tembang ing Sungapan
Tuladhane saka aspek kasadharane manungsa tumrap jagad gumelar, yaiku ana ing geguritan kanthi judhul Tembang ing Sungapan. Geguritan Tembang ing Sungapanbisa dideleng ing ngisor iki: 

ing sungapane bengawan

lar-lar kita nyawiji

dadi gethek 

ombak segara nyempyok-nyempyok

ngajak lelangen

ana taman asri ngelam-lami

panggone iwak pating krelap

mantul ing cahyane rembulan

kembang-kembange anggada wangi

ing kana, gumanti keprungu kemricike kkali

banyune bening gemrining

mbisikake kidung suci

dak gawa jiwamu

ing getere dhadhaku


Sungapan nduweni teges pantoganing kali sing wutah ing segara utawa hulu. Tembang ing sungapan bisa ditegesi yen crita utawa kadadeyan kang ana ing sungapane bengawan. Dicritakake ing pada siji, ing sungapane bengawan sakabehe tekad nyawiji nganti dadi kaya gethek kang rinakit saka saperangan pring-pring lan bisa nglawan ombake segara kang nyempyok-nyempyok kaya ngajak lelangen ing njerone. Kurang luwihe crita kang kinandhut ing pada siji kaya mangkono, bisa dideleng ing ngisor tuladha pethikan ing ngisor iki.

1) ing sungapane bengawan

lar-lar kita nyawiji

dadi gethek 

ombak segara nyempyok-nyempyok

ngajak lelangen

(TIS, P1)


Pethikan geguritan Tembang ing Sungapan pada siji ing ndhuwur kuwi bisa dideleng saka frasa sungapane bengawan kang nduweni teges pantoganing bengawan lan segara, utawa biyasane sinebut hulu. Uga ana ing tembung lar-larbisa ditegesi kaya wuluning swiwi yen kanggo kewan pitik, menthog, bebek, lan sapanunggalane utawa bisa diarani sayap. Tembung lar-laring kene bisa diumpamakake tekad, tekad kang nyawiji kaya gethek kang bisa nrajang ombak kang nyempyok-nyempyok bisa ndadekake saben pawongan lelangen ing njerone.


Pada loro ing geguritan Tembang ing Sungapan bisa dicritakake nalika nglewati ombak kang nyempyok-nyempyok kuwi mau, banjur ana taman kang asri banget. Ing taman kuwi, ana panggone iwak kolam pating krelap kang bisa mantulake cahyaning rembulan ing wayah wengi. Saliyane panggone iwak kang pating krelap amarga bisa mantulake cahyaning rembulan ing wayah wengi, ana uga kembang-kembang kang angganda wangi banget ing taman kasebut.
4.2.2.2 Aspek Kasadharane Manungsa tumrap Jagad Gumelar sajrone Geguritan Riyayan

Tuladhane saka aspek kasadharane manungsa tumrap jagad gumelar, yaiku ana ing geguritan kanthi judhul Riyayan. Geguritan Riyayanbisa dideleng ing ngisor iki: 

riyayan ing padesan saben taun

kembang mekar maneh sandhuwure kubur

nancepake gegantilane benang leluhur

ndhedher wiji karosan

urip bareng ombak-ombak

urip kembul bojana bareng sanak

ngrahapi nyamikan, wedang gula jawa

ngluberake pangaksama

ing padesan dadi pasren amiwiti jangkah kapisan

gamelan talu bola-bali

tinabuh tanpa wekasan

manise kembang gula jawa, apura ingapura

lampu-lampu blencong kekencaran

riyayan ing padesan

mbalekake balung-balung rapuh

sawise dadi sanggan ing paran
Riyayan saka tembung riyaya kang ditegesi slametan kanggo mengeti sasi besar, kayata Sawal lan Dzulhijah. Saben riyaya, sakabehe pawongan padha ngrayakake kanthi cara beda-beda. Amarga riyaya anane mung setaun kaping pindho, dimanfaatake karo sakabehe pawongan kanggo kumpul bareng kulawargane kanthi swasana kang guyub rukun lan ayem tentrem. Saliyane kumpul karo kulawargane, uga bisa dadi wektu kang cocog anggone ziarah menyang pesareyane para leluhur-leluhur kang wis kondur ing ngrasane Gusti kang murbeng dumadi. Pethikan pada siji bisa dideleng ngisor iki.

7) riyayan ing padesan saben taun

kembang mekar maneh sandhuwure kubur

nancepake gegantilane benang leluhur

ndhedher wiji karosan

urip bareng ombak-ombak

urip kembul bojana bareng sanak

ngrahapi nyamikan, wedang gula jawa

ngluberake pangaksama

(RYN, P1)

Pethikan pada siji sajrone geguritan Riyayan nggambarake nalika mengeti sasi besar ing desa saben taune. Nalika riyayan, ing pasareyan rame wong-wong kang padha ziarah marang para leluhur-leluhure kang wis kondur ing ngarsane Gusti. Saliyane kuwi, uga dicritakake nalika riyayan kuwi dimanfaatake sakabehe pawongan muslim kanggo kumpul karo sanak sedulur supaya ngraketake paseduluran sing arang ketemune, arang kumpule, lan ngraketake dulur-dulur sing adoh. Bab kang dilakoni kanggo ngraketake paseduluran ing wayah riyaya, ora prelu angel lan ora prelu sing ruwet, yaiku cukup kumpul lan ngrahapi nyamikan uga nggawe wedang nganggo gula jawa. Ora lali uga, nalika riyaya mesthi ana sing jenenge tradhisi sungkeman lan nyuwun pangapura marang pawongan liyane, amarga manungsa kuwi panggone salah. Lumantar riyayan kuwi mau bisa ngraketake paseduluran.
4.2.2.3 Aspek Kasadharane Manungsa tumrap Jagad Gumelar sajrone Geguritan Guritan Pari Sawuli
Geguritan kanthi judhul Guritan Pari Sawuliing ndhuwur nggambarake yen negara iki mujudake negara kang sugih samubarang, saka lemahe kang bisa ngasilake samubarang kang migunani, uga ana samodra kang tansah ngasilake samubarang kang migunani tumrap negara lan masyarakate. 

8) pari sawuli iki tetep sumimpen ing senthong tengah 

dak emi-emi pindha dewi sri

dak dama-dama pindha raden sadana

(GPS, P1 L1-3)
Pethikan pada siji larik kapisan nganti katelu, nggambarake pari sawuli kang lagi disimpen ing senthong tengah kuwi tansah diopeni kanthi permati lan diuja-uja pindha Dewi Sri lan Raden Sadana. Dewi Sri lan Raden Sadana minangka salah sawijining tokoh kang dadi punjer asal muasale pari. Mula saka kuwi, pari lan beras kuwi ora oleh nganti dibuwang-buwang, amarga angel anggone manen. Bab pangarep-arep tumrap pari sawuli kuwi mau, digambarake ing larik sabanjure kayata ing ngisor iki.
1) ing tembe bisa amaregi

ing tembe bisa dadia pusaka

tumancep ing tanah bawera

thukul ngrembaka mekrok kembange 

dadi sawijining generasi

(GPS, P1 L4-8)
Pethikan saka larik kapapat nganti kawolu kuwi nuduhake sawijining pangarep-arep kanggo para generasi panerus ing tembe. Dikarepake yen pari sawuli kuwi mau bisa migunani kanggo pawongan-pawongan kang mbutuhake pitulungan lan diajab bisa nuwuhake generasi panerus kang pinter lan migunani tumrap bangsa lan negara.
4.3 Pamilihing Tembung sajrone AGMAA
Pamilihing tembung yaiku panganggone tembung-tembung tartamtu kang sengaja dipilih dening pangripta (Nurgiyantoro, 1995:290). Lumantar pamilihing tembung kasebut nuwuhake sawijining kaendahan tumrap karya sastra utawa nuwuhake unsur estetis sajrone karya sastra. Nurgiyantoro (2014:173) uga ngandharake yen tembung-tembung kang digunakake kuwi minangka sarana kanggo medharake pangrasa, pamikir, lan gagasan kang dianggep isih abstrak kanggo tujuwan komunikasi supaya bisa ditrima lan dimangerteni dening wong liya.
4.3.1 Pamilihing Tembung sajrone Geguritan Omah

Geguritan kang kapisan, yaiku geguritan kanthi judhul Omah. Geguritan kanthi judhul Omahiki dumadi saka limang pada.Pada kapisan, dumadi enem larik. Pada kapindho, dumadi saka rong larik. Pada katelu dumadi saka telung larik. Pada kapapat dumadi saka patang larik. Pada kalima utawa kang pungkasan dumadi saka rong larik.

Geguritan iki nggambarake sawijining bale wisma kang dilakoni dening wong lanang lan wong wadon. Sajrone bale wisma kuwi mau, kudu urip mandhiri lan rekasa lan ora oleh sambat. Omah ing kene digambarake minangka papan panggonan pangudarasa. Omah uga panggonane kanggo pasrah sumarah marang kang dadi pepesthine. 

Ana frasa ‘omah cekli’ kang nduweni teges omah cilik. Pangripta ora nganggo tembung cilik, amarga dianggep wis biyasa digunakake ing bebrayan. Tuladhane ing pethikan ngisor iki:

9) Omah cekli iki diwangun saka jatine rasa

(O, P1 L1)

Pethikan ing ndhuwur nduweni teges yen omah cilik kang diwangun saka jatine rasa kanggo urip bebarengan lan urip mandhiri sarta rekasa. Bebarengan ngadhepi kasangsayan.
4.3.2 Pamilihing Tembung sajrone Geguritan Layang Kagem Ibu

Geguritan kapindho, yaiku geguritan kanthi judhul Layang Kagem Ibu. Geguritan iki dumadi saka patang pada. Pada kapisan, dumadi saka enem larik. Pada kapindho, dumadi saka wolung larik. Pada katelu, dumadi saka telung larik. Banjur, pada kapapat dumadi saka rong larik.
Geguritan iki nggambarake nalika ibu paring restu marang putrane lan tresnane anak marang ibune. Bab iki kagambarake saka sakabehe isi geguritan kang nuduhake tresnane putra marang ibune, uga pangurbanane ibu kanggo putrane. Pangurbanane ibu kang gedhe banget kanggo putrane kang arep nerusake lakune ing panguripan, sakabehe pawongan uga butuh donga lan restu saka ibu supaya bisa sukses ing tembe. 

Sajrone geguritan iki, ana tembung ‘prada’ kang nduweni teges emas. Pangripta migunakake tembung ‘prada’ amarga arang digunakake ing bebrayan. Frasa ‘renda prada’ ateges renda kang digawe saka emas. Tembung lan frasa kasebut ana ing pada kapisan geguritan iki. Pethikane kayata ing ngisor iki:

10) Ing wengi lan rahina, katresnan

Rinipta wujud renda prada

(LKI, P1 L4)

Ana maneh tembung ‘wiyati’, tembung ‘wiyati’ nduweni teges awang-awang utawa langit. Migunakake tembung ‘wiyati’, amarga pangripta luwih nengenake kaendahan sawijining geguritan. Pethikane kayata ing ngisor iki:

11) linebur mega kekalang

gumelar tekan wiyati

(LKI, P1 L6)

Pethikan ing ndhuwur nuduhake yen dongane ibu marang putrane kuwi ora bisa diremehake, diumpamakake yen dongane ibu kuwi nggema nganti tekan jembare langit. Ing pada kapindho digambarake yen dongane ibu kuwi sadawane urip, bakal terus ndedonga kanggo putrane nganti tekane pati.
4.3.3 Pamilihing Tembung sajrone Geguritan Pepindhan

Geguritan kanthi judhul Pepindhan iki dumadi saka sapada wae. Sapada dumadi saka telulas larik. Geguritan critane padha karo geguritan kanthi judhul Layang Kagem Ibu. Kaloro geguritan kasebut padha-padha nyritakake ngenani pangurbanane ibu kanggo putrane supaya sukses ing tembe.
Ana tembung ‘rerepen’ sajrone geguritan kasebut, kang nduweni teges kekidungan uga bisa diumpamakake dedonga. Uga ana tembung ‘ngrangin’ kang nduweni teges kepenak dirungokake. Rong tembung kuwi mau ana ing larik kapisan geguritan Pepindhan iki. Pethikane kayata ing ngisor iki:

12) Rerepane ibu tansah ngrangin ngumandhang

Pindha jimat kinemulan dongane malaikat

(PPDN, P1 L1-2)
Pethikan ing ndhuwur nggambarake yen dedongane ibu kang tansah ngumadhang diumpamakake kaya jimat sing kinemulan dongane malaikat. Tegese dongane ibu kuwi mandi banget kanggo putrane. Pangurbanane ibu ing kene gedhe banget, bisa dideleng saka pethikan ing ngisor iki:

13) ing kono ibu kandha

wis tak wasuh watu-watu

wis dak singkirake karang-karang

dimen landhepe ora nyocok

jantung lan atimu

(PPDN, P1 L10-13)
Pethikan ing ndhuwur nuduhake yen ibu ngurbanake apa wae kanggo putrane, supaya putrane urip kepenak lan ora sengsara. Kanthi cara ndedonga ora ana mandhege, supaya putrane kepenak uripe, lancar rejeki, uga ora sengsara.
4.3.4 Pamilihing Tembung sajrone Geguritan Adzan ing Mesjid Ndesa

Geguritan kanthi judhul Adzan ing Mesjid Ndesa, dumadi saka telung pada. Pada kapisan dumadi saka enem larik. Pada kapindho dumadi saka wolung larik. Banjur, pada katelu dumadi saka rong larik.
Geguritan iki nyritakake nalika adzan kang ana ing mesjid ndesa, swarane nggawe kapang saben wong kang sing suwi urip ing kutha. Pada kapisan, ana tembung ‘lurung’ kang ateges dalan utawa dalan cilik. Pangripta migunakake tembung ‘lurung’ sajrone geguritan iki supaya bisa nggambarake swasanane ing desa. Pethikane kayata ing ngisor iki: 

14) Swara adzan ing mesjid ndesa

Keprungu ngaluk-aluk

Nurut lurung lan papringan kumrosak

(AMN, P1 L3)

Pethikan ing ndhuwur nggambarake nalika swara adzan kang ana ing mesjid-mesjid ndesa, keprungu adoh banget. Swarane keprungu turut dalan-dalan cilik ing ndesa. Tembung ‘papringan’ nduweni teges pring-pring kang ana tegalan. Saliyane kuwi, uga ana tembung ‘lugur’ ing larik sabanjure pethikane kayata ing ngisor iki:

15) swara adzan ing mesjid ndesa

keprungu ngaluk-aluk

nurut lurung lan papringan kumrosak

bareng godhong-godhong lugur

(AMN, P1 L4)

Tembung ‘lugur’ bisa uga ditegesi ceblok. Pangripta migunakake tembung lugur, amarga arang digawe karo bebrayan. Saka pethikan kuwi mau, pangripta nggambarake yen swasana ing ndesa kang ayem tentrem. Amarga anane swasana kang ayem tentrem kuwi mau, uga swara adzan ing mesjid ndesa nggawe kapange pawongan sapa wae.
4.3.5 Pamilihing Tembung sajrone Geguritan Segara-Mu

Geguritan kanthi judhul Segara-Mu dumadi saka telung pada. Pada kapisan dumadi saka limang larik. Pada kapindho dumadi saka limang larik. Pada katelu dumadi saka patang larik.
Geguritan kanthi judhul Segara-Mu, saka tembung ‘segara’ nduweni teges samodra utawa laut kang jembar banget. Kanthi oleh tambahan {-Mu} kang tegese katujokake marang Gusti kang murbeng dumadi. Tegese ‘segara-Mu’ ing kene yaiku, sakabahe pepesthen kang asale saka Pengeran, ing ngendi sakabehe manungsa percaya yen takdir saka Pengeran kuwi nyata. 

Ing pada kapisan, ana tembung ‘lungkrah’ lan ‘sayah’. Yen dideleng saka tegese, tembung ‘lungkrah’ tegese aras-arasen, yen tembung ‘sayah’ nduweni teges entek kakuwatane amarga kesel. Digayutake karo judhule, rong tembung kuwi mau nuduhake yen Pengeran ora tau sambat kesel utawa aras-arasen nalika paring welas lan asih tumrap manungsa miturut pepesthen kang ditampa dening manungsa. Pethikane kayata ing ngisor iki:

16) segara-Mu ora tepung lungkrah
apa sayah, mula angine tansah

(S, P1 L1-2)

Pada kapindho, ana tembung ‘ngetung’, tembung kasebut nduweni teges ngetung jumlahe amal lan dosane manungsa nalika urip ing donya lan bakal dietung nalika ing padhang maghsyar mbesuk. Saliyane kuwi, ana frasa ‘kudhup mlathi’ kang nduweni teges manungsa ing donya. Bali maneh andharan sadurunge, pada kapindho nduweni teges yen Pengeran ora bakal lali karo manungsa sapa wae, Pengeran mesthi meruhi amal lan dosa apa kang dilakoni dening manungsa, senajan manungsa iku pindhah papan panggonan lan sapanunggalane.
4.4 Lelewaning Basa sajrone AGMAA

Lelewaning basa minangka cara medharake pikiran lumantar basa mligi kang nuduhake jiwa lan kapribadhene pangripta (Keraf, 2009:113). Miturut Abrams (sajrone Nurgiyantoro, 2014:40) diandharake lelewaning basa minangka pangocapane basa sajrone prosa, utawa bisa uga kepriye carane pangripta medharake samubarang kang bakal diwedharake. 
Miturut Nurgiyantoro (1995:277) lelewaning basa yaiku teknik pamilih kanggo medharake kebahasaan kang bisa dadi sesulihe samubarang kang bakal diwedharake lan kanggo nuwuhake unsur kaendahan. Miturut Ratna (2009:161) lelewaning basa digunakake dening pangripta supaya pikantuk aspek kaendahan kanthi cara maksimal, mula saka kuwi anggone nulis geguritan kuwi mau pangripta bakale nglakoni kanthi cara bolak balik. 

Lelewaning basa ing kene bakale mbahas rong subbab, yaiku lelewaning basa retoris kang dumadi saka purwakanthi guru swara, purwakanthi guru sastra, lan purwakanthi guru lumaksita. Subbab kapindho, yaiku lelewaning basa pambandhing kang dumadi saka majas hiperbola, personifikasi, lan metafora.
4.4.1 Lelewaning Basa Retoris sajrone AGMAA

Lelewaning basa retoris yaiku lelewaning basa kang saderma nyimpang saka rerakitane kang lumrah kanggo nggayuh efek tartamtu (Keraf, 2009:129). 

a. Purwakanthi Guru Swara sajrone Antologi Geguritan MedhitasiAlang-alang
Purwakanthi guru swara yaiku purwakanthi kang ngelingi wewaton swara utawa paugeran swara, yaiku swara kang wis kasebut ana ing gatra utawa perangane ukara sing ngarep utawa wiwitan, dikanti, digandheng, disebutake maneh ana ing gatra utawa perangan ukara ing mburi. Dadi ing gatra utawa perangane ukara sing ngarep (Padmosoekotjo, 1953:59).

Geguritan kang kapisan, yaiku geguritan kanthi judhul Monolog, tuladhane purwakanthi guru swara kayata ing ngisor iki:

17) lelakon iki manjing sangkan paraning dumadi

(M, Pd. 1 Gtr. 1)

18) kaya gumerite rodha dhokar

(M, Pd. 1 Gtr. 2)

19) kumrothak sadawane dalan simpangan

(M, Pd. 1 Gtr. 3)

20) lan tembang iku

(M, Pd. 1 Gtr. 4)

21) kadya cengere bayi

(M, Pd. 1 Gtr. 7)

22) nengeri laire bima suci

(M, Pd. 1 Gtr. 8)

Pethikan ing ndhuwur nuduhake anane purwakanthi guru swara ing geguritan Monolog. Anane vokal /a/ mujudake cara kanggo nuwuhake unsur estetis nalika pamaca maca geguritan kasebut, amarga anane vokal /a/ kasebut, negesake yen geguritan kasebut ora mung endah, nanging uga nuwuhake pangrasa kang jero banget anggone ngripta geguritan kasebut.
b. Purwakanthi Guru Sastra sajrone Antologi Geguritan MedhitasiAlang-alang
Purwakanthi guru sastra yaiku purwakanthi kang ngelingi wewaton sastra, yaiku sastra kang wis kasebut ana ing perangane ukara kang ngarep utawa ing perangane ukara kang wiwitan, dikanti, digandheng, disebutake maneh dening perangane ukara kang mburi. Dadi ing perangan ukara ing sisih mburi ana sing nunggal sastra utawa nunggal aksara karo perangan ukara ing sisih ngarep (Padmosoekotjo, 1953:60). 

Purwakanthi guru sastra bisa diarani aliterasi, yaiku konsonan kang ana saben tembung dikanti, digandheng, lan disebutake maneh ing saben gatra (Saputra, 2001:13).
Geguritan kang kapisan, yaiku geguritan kanthi judhul Monolog, tuladhane kayata ing ngisor iki:

23) lelakon iki manjing sangkan paraning dumadi

(M, Pd. 1 Gtr. 1)

Kumrothak sadawane dalan simpangan

(M, Pd. 1 Gtr. 3)

Lan tembang iku

(M, Pd. 1 Gtr. 4)

Dumeling 

(M, Pd. 1 Gtr. 5)

Wening 

(M, Pd. 1 Gtr. 6)

Kadya cengere bayi

(M, Pd. 1 Gtr. 7)

Nengeri laire bima suci

(M, Pd. 1 Gtr. 8)

Pethikan ing ndhuwur nuduhake purwakanthi guru sastra awujud konsonan /ng/. Anane konsonan /ng/ sajrone gatra iku, nambah kaendahan tumrap geguritan kasebut. Kajaba kuwi, negesake yen geguritan kasebut nduweni teges kang jero banget, saengga nuwuhake rasa kepengin weruhe pamaca tumrap geguritan kasebut.
c. Purwakanthi Guru Lumaksita sajrone Antologi Geguritan MedhitasiAlang-alang
Purwakanthi lumaksita yaiku purwakanthi kang kadhapuk saka tembung kang kasebut luwih saka siji. Wujud purwakanthi iki biyasane ditemokake ing tembang, gunane supaya kepenak dirungokake uga luwih gampang diapalake (Padmosoekotjo, 1953:93). Purwakanthi lumaksita yaiku tembung-tembung kang asring dibaleni ing saben gatra, kanthi sakabehe utawa saperangan (Saputra, 2001:14).

Tuladhane purwakanthi guru lumaksita, kayata geguritan kanthi judhul Layang Kagem Ibu ing ngisor iki:

24) nganti rikmane putih memplak

nganti srengenge rantak-rantak ngancik sandyakala

nganti wengi kesaput kenthong subuh

nganti anak putuku wiwit gemrayah

nganti rikmane ibu digawe siter panguripan

nganti ditabuh buyut canggahku

nganti dadi lajering urip

(LKI, P2 L2-8)

Pethikan ing ndhuwur nuduhake tembung ‘nganti’ dibolan-baleni saka larik kapindho nganti kawolu. Tembung kasebut kalebu purwakanthi lumaksita, amarga nduweni daya kanggo mbangetake sawijining swasana. Tembung ‘nganti’ ing kene nggambarake nalika dongane ibu kuwi sadawane uripe manungsa ing donya.

Geguritan sabanjure kanthi judhul Guritan Pari Sawuli, tuladhane kayata ing ngisor iki:

25) Ing tembe bisaa amaregi

Ing tembe dadia pusaka

(GPS, P1 L4-5)

Pethikan ing ndhuwur nuduhake frasa ‘ing tembe’ dibaleni kaping pindho ing larik kapapat lan kalima. Frasa kasebut kalebu purwakanthi lumaksita, amarga nduweni daya mbangetake samubarang kang diajab nduweni piguna kanggo masyarakat lan generasi sabanjure. Frasa ‘ing tembe’ nduweni teges mbesuk ing wektu sabanjure. Dicritakake yen pari sawuli kuwi mbesuk bakale nduweni piguna kanggo kabeh manungsa ing donya.
4.4.2 Lelewaning Basa Pambandhing sajrone AGMAA

Lelewaning basa pambandhing yaiku lelewaning basa kang ngandharake sawijining bab kanthi mbandhingake klawan sawijining bab utawa samubarang liyane (Tjahjono: 2011:57). Wujud lelewaning basa pambandhing, yaiku:

a. Personifikasi sajrone Antologi Geguritan Medhitasi Alang-alang
Personifikasi minangka wujud majas kang bisa menehi sipat-sipat barang mati bisa dipadhakake karo sipat-sipate manungsa, uga bisa ditegesi sipat kang diwenehake kuwi minangka sipat kang diduweni dening manungsa wae lan ora kanggo barang-barang kang ora nduweni nyawa (Nurgiyantoro, 2014:235). Tuladha ngenani lelewane basa pambandhing kang awujud personifikasi bisa dijlentrehake ing ngisor iki:

26) Ing kana, gumanti keprungu kemricike kali

Banyune bening gemrining

Mbisikake kidung suci

(TIS, P3 L3)

Pethikan ing ndhuwur kang kalebu lelewane basa pambandhing awujud personifikasi, yaiku ‘mbisikake kidung suci’. Diumpamakake yen kemricike kali kang nduweni banyu bening banget bisa mbisikake kidung suci, umume banyu kalebu samubarang ora urip lan ora nduweni sipay kaya manungsa, nanging kang dikarepake ing kene yaiku unine kemricike banyu kuwi bisa aweh katentreman lan karaharjan kanggo manungsa.
b. Hiperbola sajrone Antologi Geguritan Medhitasi Alang-alang
Hiperbola iki biyasane dikanggo yen manungsa nduweni kekarepan ngluwih-luwihake samubarang kang dikarepake dibandhingake karo kahanan kang sabenere kanthi tegese kanggo nekenake tumrap panuture (Nurgiyantoto, 2014:261). Tuladha ngenani lelewane basa pambandhing kang awujud hiperbola bisa dijlentrehake ing geguritan Monolog, kayata ing ngisor iki:
27) Lan tembang iku

Dumeling

Wening

Kadya cengere bayi

(M, Pd. 1 Gtr. 4-7)
Pethikan ing ndhuwur nuduhake majas hiperbola sajrone geguritan Monolog. Tegese yaiku tembang kang ditembangake kasebut, keprungu cetha banget. Tembang kang keprungu cetha banget kuwi mau diumpamakake kaya tangise bayi nalika lair. Amarga tangise bayi nalika lair kuwi keprungu banter lan cetha banget, uga bisa ndadekake swasana ayem lan tentrem.
c. Metafora sajrone Antologi Geguritan Medhitasi Alang-alang
 Metafora minangka sawijining majas kang paling asring ditemokake sajrone karya sastra. Miturut Baldic (sajrone Nurgiyantoro, 2014:224) ngandharake ngenani majas metafora yaiku wujud pambandhing antarane rong bab kang bisa awujud samubarang, fisik, pamikiran, sipat, utawa tumindak tumrap samubarang, pamikiran, sipat, kang asipat implisit. 

Pangripta anggone migunakake majas metafora iki kanthi sembarangan, amarga sakabehe samubarang kang dadi pambandhing lan dibandhingake bisa digayutake karo semiotik (Nurgiyantoro, 2014:224). Tuladhane majas metafora kang ana ing geguritan Monolog, kayata ing ngisor iki: 

28) Nengeri laire bima suci
(M, Pd. 1 Gtr. 8)
Pethikan ing ndhuwur nuduhake majas metafora ing geguritan Monolog, yaiku frasa bima suci. Bima suci tegese lakon wayang kang critane ngenani asal lan tujuwan uripe manungsa utawa sangkan paraning dumadi. Uga mangsuli rasa kapange manungsa marang Pengeran. Lakon bima suci iki luwih misuwur karo lakon Dewaruci, ing kono dicritakake nalika Werkudara utawa Bima golek tirta perwitasari banjur ketemu karo Dewaruci. Mula anane kuwi, Bima bisa nemokake jatidhirine lan sadhar yen sakabehe kadadeyan ing donya iki minangka titah saka Pengeran.
4.5 Citraan

Citraan yaiku gambaran kanggo nggambarake objek lan kualitas saka tanggap apa orane pancadriya kang digunakake sajrone karya sastra, bisa kanthi cara deskripsi utawa harfiah uga kias (Abrams, sajrone Nurgiyantoro, 2014:276). Miturut Baldic (sajrone Nurgiyantoro, 2014:276) ngandharake citraan minangka sawijining wujud panggunane basa kang bisa mbangkitake kesan kanthi konkret tumrap sawijining objek kang bisa dibedakake karo pernyataan kang isih abstrak lan ana sesambungane karo simbolisme. Wujud citraan bakal dijlentrehake kayata ing ngisor:

4.5.1 Citraan Pandulu

Citraan pandulu utawa visual gegayutan karo pengonkretan tumrap objek kang dideleng karo mripat, objek kang bisa dideleng kuwi bisa dideleng kanthi cara visual. Objek visual yaiku objek kang katon mripat. Lumantar panuturan kang sengaja dikreasekake kanthi cara tartamtu, samubarang kanthi alamiah katon mripat kasebut bisa dideleng nganggo mental lumantar rongga imajinasi (Nurgiyantoro, 2014:279).Tuladha ngenani citraan pandulu (visual) bisa dijlentrehake ing ngisor iki:

29) Panggone iwak pating krelap

Mantul ing cahyane rembulan

(TIS, P2 L4-5)
Pethikan ing ndhuwur kang nuduhake citraan pandulu, yaiku tembung ‘krelap’. Tembung ‘krelap’ minangka wewujudan kang bisa dideleng utawa ditangkep dening mripat. Tembung ‘krelap’ nduweni teges katong sumorot gumebyar. Frasa ‘pating krelap’ nduweni teges yen kahanane katon padhang gumebyar.
4.5.2 Citraan Pangrungon 

Citraan pangrungon utawa auditif minangka pengonkretan objek swara kang dirungokake dening kuping. Citraan pangrungon iki gegayutan karo pengonkretan swara-swara tartamtu, bisa kanthi cara deskripsi verbal utawa swara tiruwan, saengga pamaca bisa mbayangake lagi krungu swara-swara senadyan kuwi mung imajinasine pamaca wae (Nurgiyantoro, 2014:281).Tuladha ngenani citraan pangrungon (auditif) bisa dijlentrehake ing ngisor iki:
30) swara adzan ing masjid ndesa

keprungu ngaluk-aluk

nurut lurung lan paringan kumrosak

(AMN, P1 L1-2)

Pethikan ing ndhuwur kang nuduhake citraan pangrungon, yaiku frasa ‘keprungu ngaluk-aluk’. Frasa ‘keprungu ngaluk-aluk’ nduweni teges keprungu adoh banget. Lumantar citraan pangrungon, pangripta kepengin ngajak para pamaca kanggo ngrasakake lan mbayangake nalika ngrungokake kepriye swara adzan ing masjid ndesa, kang keprungune adoh banget.
4.5.3 Citraan Pangambu lan Peraba

Citraan pangambu lan peraba iki katujokake marang gambarane apa kang diraba lan diambu kanthi cara konkret lumantar imajinasine pamaca. Kaloro citraan iki nduweni tujuwan kanggo nggayutake lan nguripake sawijining tuturan (Nurgiyantoro, 2014:283). Nanging, kaloro citraan kuwi ora asring ditemokake sajrone karya sastra mligine geguritan. Tuladha ngenani citraan pangambu lan peraba bisa dijlentrehake ing ngisor iki:

31) swara adzan ing masjid ndesa luwih adhem
karasa, sawise katrem gumerahe kutha

(AMN, P3 L1-2)

Pethikan ing ndhuwur kang nuduhake citraan paraba, yaiku tembung ‘adhem’. Tembung ‘adhem’ nuduhake sawijining swasana utawa kahanan kang bisa dirasakake karo kulit. Frasa ‘luwih adhem’ nuduhake yen kahanan nalika iku dirasa adhem banget tinimbang kahanan ing panggonan liyane. Pangripta nggambarake lumantar citraan paraba, kanggo ngajak pamaca ngrasakake nalika swara adzan ing mesjid ndesa dirasa luwih adhem tinimbang ing kutha.
4.6 Titikane Panggurit sajrone Antologi Geguritan Medhitasi Alang-alang

Ing perangan iki bakal diandharake bab titikane panggurit sajrone antologi geguritan Medhitasi Alang-alang. Bab titikane panggurit kang bakal kawedhar ing perangan iki antarane, landheping rasa pangrasane panggurit uga endahing basa kang digunakake sajrone antologi geguritan Medhitasi Alang-alang. 

4.6.1 Landheping Rasa Pangrasane Panggurit sajrone AGMAA

Landheping rasa pangrasa ing kene ateges rasa utawa kahanan atine panggurit nalika nulis geguritan. Landheping rasa pangrasa luwih ngutamakake bab religiusitase panggurit. Bab religiusitase panggurita nalika nulis saperangan geguritan-geguritan kang dianggep ngemot unsur religiusitas, bisa dideleng ing geguritan kanthi irah-irahan “Dzikir”.

Geguritan ing ndhuwur kalebu geguritan kang ngemot bab religiusitas. Yen dideleng saka irah-irahane wis cetha banget yen ngemot bab religiusitas, amarga tembung ‘dzikir’ kalebu salah sawijining kagiyatan ibadahe manungsa marang Pengeran. 

Kajaba kuwi, uga ana maneh frasa ‘Ya Allah’, ‘Ya Rohman’, ‘Ya Robbi’, ‘Ya Rokhim’. Frasa-frasa kasebut wis cetha banget kalebu bab religiusitas, amarga panggurit nulis asma-asmaNe Gusti Allah minangka Pengeran. Kajaba kuwi maneh, ana frasa ‘ara-ara maghsar’ kang kalebu bab religiusitas. Frasa ‘ara-ara maghsar’ kuwi nyritakake mbesuk manungsa nalika ing padhang maghsar. Landheping rasa-pangrasane panggurit bab religiusitas cetha banget ing geguritan iki, amarga panggurit nulisake saperangan tembung-tembung lan frasa kang wis jero banget anggone mangerteni bab religiusitas.

4.6.2 Endahing Basa sajrone Antologi Geguritan Medhitasi Alang-alang
Bab endahing basa ing kene medharake saperangan pamilihing tembung-tembung lan lelewane basa kang ana sajrone antologi geguritan Medhitasi Alang-alang. Basa kang digunakake dening panggurit sajrone antologi geguritan iki pancen rada beda karo panggurit liyane, amarga Widodo Basuki minangka panggurit luwih nggunakake tembung-tembung kang arang digunakake ing padinan.
Ing wengi lan rahina, katresnan

Rinipta wujud renda prada
(LKI, P1 L4)
linebur mega kekalang

gumelar tekan wiyati

(LKI, P1 L6)

Tuladha-tuladha ing ndhuwur nuduhake saperangan tembung-tembung lan frasa-frasa sajrone geguritan-geguritan kang ana sajrone antologi geguritan Medhitasi Alang-alang. Endahing basa bisa dideleng saka tembung-tembung lan frasa-frasa kang digunakake sajrone geguritan, basa kang digunakake uga arang digunakake ing basa padinan. Panggurit luwih nggunakake basa kang dianggep arang digawe dening masyarakat bebrayan, nanging bisa dingerteni tegese dening para pamaca. Sesambungan antarane landheping rasa pangrasa lan endahing basa sajrone antologi geguritan Medhitasi Alang-alang, yaiku antarane rasa pangrasane panggurit langsung digambarake lumantar basa kang digunakake sajrone geguritan ngemot unsur kaendahan.
PANUTUP
Isine bab V iki yaiku dudutan lan pamrayogane panliten. Andharan jangkepe ana ing ngisor iki.
Dudutan


Geguritan-geguritan sajrone antologi geguritan Medhitasi Alang-alang anggitane Widodo Basuki iki ana saperangan kang ngandhut tema sosio-religius. Tema kang onjo iku mau minangka sawijining dhasar pamilihing geguritan kang didadekake objek panliten. Geguritan-geguritan kang wis dipilih banjur digayutake karo sistem religiusitase masyarakat Jawa kang ngutamakake filosofi Jawa sajrone panguripane. Filosofi Jawa kang dadi pathokan uripe manungsa ana rong aspek, yaiku aspek kasadharane manungsa marang Pengeran lan aspek kasadharane manungsa marang jagad gumelar. 

Bab pamilihing tembung, panggurit luwih migunakake tembung-tembung kang dianggep arang digunakake dening masyarakat umume. Panggurit migunake tembung-tembung kang trep kanggo nggambarake sawijining kahanan, swasana, uga kadadeyan-kadadeyan kang dumadi sajrone geguritan-geguritan kasebut. Kajaba kuwi, pamilihing tembung dening panggurit luwih ngutamakake unsur-unsur kaendahan, supaya pamaca ora mung bisa ngerti critane, nanging uga ngerti kepriye kahanan lan swasana kang ana sajrone geguritan-geguritan kasebut. 
Dene wujud lelewane basa kang digunakake sajrone geguritan-geguritane ana loro, yaiku lelewane basa retoris lan lelewane basa pambandhing. Wujud saka lelewane basa retoris, yaiku: purwakanthi guru swara, purwakanthi guru sastra, purwakanthi lumaksita. Dene wujud lelewane basa pambandhing, yaiku personifikasi, hiperbola lan metafora. Panggunane lelewane basa sajrone geguritan nduweni tujuwan kanggo nambah unsur-unsur kaendahan uga kanggo nggambarake sawijining makna sajrone geguritan.
Pamrayoga

Geguritan-geguritan sajrone antologi geguritan Medhitasi Alang-alang anggitane Widodo Basuki mujudake geguritan kang migunakake tetembungan kang apa anane utawa blaka. Migunakake basa padinan, nanging ana sing migunakake tembung-tembung kang arang digunakake dening masyarakat umume. Panliti isih adoh saka kasampurnan anggone napsirake sarta nggoleki makna kang kinandhut sajrone geguritan-geguritan mau.
Kajaba iku, panliten iki ngrembug bab struktur batin kang awujud tema sosio-religius lan migunakake aspek stilistik anggone nganalisis panggunane basane. Panliten bab kang wis kaandharake mau, prelu dianakake maneh kanthi tumemen, supaya bisa ngasilake sawijining panliten kanthi tintingan kang luwih apik, cetha, lan trep. Uga ora lali, panliten kang wis kaandharake mau diajab bisa nambah ilmu ing babagan sastra Jawa, mligine sastra Jawa kang awujud geguritan.

